
[bookmark: _GoBack]La Mesa del Parlament, en la sessió tinguda el dia 26 de gener de 2016, de conformitat amb l’article 6.5 de l’Estatut d’autonomia de Catalunya; l’article 4 de la Llei 2/2007, del 5 de juny, del Diari Oficial de la Generalitat de Catalunya; i l’article 7 de la Llei 35/2010, de l’1 d’octubre, de l’occità, aranès a l’Aran, ha aprovat la versió en occità, en varietat aranesa, de la Llei de mesures urgents per a afrontar l’emergència en l’àmbit de l’habitatge i la pobresa energètica, aprovada pel Ple del Parlament en la sessió del dia 23 de juliol de 2015 i publicada en el Butlletí Oficial del Parlament de Catalunya número 661, del dia 28 de juliol de 2015, i en el Diari Oficial de la Generalitat de Catalunya número 6928, del dia 5 d’agost de 2015.
«Lei de mesures urgentes entà afontar era emergéncia en encastre der abitatge e era praubetat energetica
Preambul
I
Catalonha ei, entre es comunautats autonòmes der Estat espanhòl, ua des mès tocades pera crisi economica. Segons er Institut d’Estadistica de Catalonha, mès de 200.000 larèrs an toti es membres ath caumatge, e 95.000 d’aguesti larèrs non receben cap ingrès.
Aguesta situacion d’emergéncia sociau ei especiaument grèu en encastre der abitatge. E eth suberendeutament ipotecari ei, de hèt, ua des problematiques mès ponhents. Catalonha a  devengut ua des comunautats autonòmes damb major nombre d’execucions ipotecàries e de despossessions. Segons donades deth Conselh Generau deth Poder Judiciau, entre 2008 e  2013 s'entamenèren en Catalonha 98.040 procediments d’execucions ipotecàries. En fòrça casi, aguesti procediments compòrten non solament era pèrta der abitatge abituau, mès tanben er aqueriment d’un deute exorbitant damb es companhies financères. Ara problematica des execucions ipotecàries s’i ahigen es dificultats entà afrontar eth pagament deth loguèr: segons donades judiciaus, un 67% des 16.008 despossessions que se produsiren en 2013 en Catalonha sigueren relacionades damb eth impagament deth loguèr.
Ath madeish temps, ei alarmant eth creishement dera praubetat energetica, comprenuda coma era dificultat entà poder pagar es factures des forniments basics d’electricitat, gas e aigua. Es prètzi d’accès ad aguesti forniments an devengut inassequibles entara populacion. Des de 2008, eth prètz dera electricitat a aumentat un 60% e era aigua ua mejana deth 66%. Eth Sindic de Grèuges, en Informe sus era praubetat energetica en Catalonha, d'octobre de 2013, documente es impactes sociaus, sanitaris e mieiambientaus dera praubetat energetica, e denóncie era subercarga que compòrte era acumulacion de deutes vinculadi ath pagament de factures deth larèr. Eth madeish informe rebrembe que, segons era Enquèsta de condicions de vida corresponenta a 2011, en Catalonha i a 193.000 larèrs –6,9% deth totau– que non pòden assumir era despena de mantier er abitatge a ua temperatura apropriada.
Segons donades dera Associacion Espanhòla de Sciéncies Ambientaus, solament en Airau Metropolitan de Barcelona s’a passat de 27.359 expedients de suspension deth forniment d’aigua en 2011 a 72.039 en 2012. Es dificultats entà afrontar eth pagament der abitatge e era praubetat energetica compòrten, quitament, era pèrta de vides umanes. Ath delà, er informe «Emergència habitacional a Catalunya. Impacte de la crisi hipotecària en el dret a la salut i els drets dels infants» metie en evidéncia es conseqüéncies ena santat e ena infància.
Er empejorament d’aguesta situacion d’emergéncia sociau e era escassetat des ajudes que receben es persones concernides contrasten damb es immensi beneficis obtengudi per companhies financères e empreses de forniments. Es cinc entitats financères mès granes der Estat espanhòl –Santander, BBVA, Caixabank, Popular e Sabadell– finiren er an 2013 damb un benefici de 7.674 milions d’èuros. Cau rebrembar, egaument, que des der inici dera crisi es administracions publiques an transferit apròp de 165.000 milions d’èuros as entitats financères. Er informe «Emergencia habitacional en el Estado español», der Observatòri DESC e era Plataforma d'Afectadi pera Ipotèca (PAH), hège evident que bères ues des entitats que mès despossedissen son justament es qu'an concentrat era major part d’ajudes publiques. Eth Departament de Territòri e Sostenibilitat a calculat en 80.000 es estatges naui entà estrear que demoren uets en Catalonha. 
Aguest diagnostic se pòt esténer tanben as empreses de forniment energetic. Pendent es tres prumèrs trimèstres de 2013, er oligopòli electric qu'opère en Estat espanhòl (Endesa, Gas Natural Fenosa, Iberdrola, EON Espanha e EDP) obtenguec un benefici de 7.638 milions d’èuros, eth doble qu'eth des electriques europèes. Era principau empresa distribuidoira d'electricitat en Catalonha, Endesa, declarèc un benefici de 1.879 de milions d’èuros en 2013.
II
Era manca de satisfaccion de besonhs d’abitatge e energetics basics contraditz nombrosi engatjaments internacionaus assumidi per Estat espanhòl e pera Generalitat de Catalonha.
En congruéncia damb era Declaracion universau des drets umans, er article 11 deth Pacte internacionau des drets economics, sociaus e culturaus (PIDESC) reconeish eth dret de tota persona a un nivèu de vida apropriat entà era madeisha e entara sua familha, en tot includir-i era alimentacion, er abilhament e er abitatge, e tanben a un melhorament constant des sues condicions de vida.
Segons era Observacion generau numèro 4 deth Comitat de Drets Economics, Sociaus e Culturaus des Nacions Unides ath PIDESC, eth contengut deth dret ar abitatge compren er accès permanent a recorsi naturaus e comuns, a aigua potabla e a energia entara codina, eth cauhatge e era lutz, e eth dret ar aigua e ar assaniment son reconeishudi pera Observacion generau numèro 15, mentre qu'era Observacion generau numèro 7 ahig coma contengut deth dret ar abitatge era proteccion contra es despossessions forçades e era obligacion des poders publics de garantir eth relotjament apropriat des persones sense recorsi afectades per ua despossession.
Aguesti drets especifics genèren diferentes sòrtes d’obligacions entàs administracions publiques. En aguest sens, era Observacion generau numèro 3 afirme que s'an de hèr toti es esfòrci, enquiara maxima quantitat de recorsi disponibles, entà satisfèr aguesti drets, en tot autrejar prioritat as collectius mès vulnerables, e qu'an d'assegurar aguesti drets non solament deuant dera Administracion, mès tanben deuant des abusi que poguen cométer particulars.
Fòrça d’aguesti drets e d’aguestes obligacions se tròben emparadi tanben pera Constitucion espanhòla e per Estatut d’autonomia de Catalonha. 
Era Constitucion reconeish eth dret a un abitatge digne e apropriat e lo vincule ara obligacion des poders publics d’empedir era especulacion (article 47), impose tanben as poders publics eth déuer de garantir qu'eth dret de proprietat non s’exercisque de manèra antisociau (article 33) e subordine tota era riquesa, sigue quina ne sigue era titolaritat, ar interès generau (article 128). Aguesta obligacion ei especiaument important en cas des entitats financères e empreses que prèsten servicis economics d’interès generau, mès que mès s'an estat beneficiàries d’ajudes e subvencions de caractèr public.
Atau madeish, er article 5 der Estatut dispòse que totes es persones an dret a víuer liures de situacions d’explotacion e mautractaments, coma es que, de facto, compòrten era manca d’un abitatge digne, eth suberendeutament o era impossibilitat d’accès a forniments basics d’aigua, electricitat e gas. Er article 30, de hèt, determine que totes es persones an dret a accedir laguens de condicions d’igualtat as servicis d’interès generau. D’un autre costat, e enes madeishi tèrmes qu'eth Pacte internacionau des drets economics, sociaus e culturaus, er article 42.3 der Estatut obligue es poders publics a velhar pera dignitat, era seguretat e era proteccion integrau des persones, especiaument des mès vulnerables. En aguest sens, er article 148.1.3 dera Constitucion autrege as comunautats autonòmes era podestat d’assumir competéncies en matèria d’abitatge, e efectivament er article 137 der Estatut atribuís ara Generalitat era competéncia exclusiva en aguesta matèria, coma tanben li atribuís, per mejan der article 123, era competéncia exclusiva en matèria de consum.
Laguens ja deth quadre dera legislacion catalana, era proteccion deth dret ar abitatge e era obligacion d’eradicar-ne es utilizacions inapropriades, en tot includir-i es abitatges uets, son objècte dera Lei 18/2007, de 28 de deseme, deth dret ar abitatge, er article 4 dera quau determine qu'er amàs d’activitats vinculades ath provediment d’abitatges destinadi a politiques sociaus sigue configurat coma un servici d’interès generau entà assegurar un abitatge digne e apropriat entà toti es ciutadans. Finaument, es articles 251 e 252 deth Còdi de consum emparen tanben aguesti drets damb relacion as forniments basics.
Article 1. Mesures contra eth suberendeutament  relacionat damb er abitatge abituau
1. Es mesures que regule aguest article an per objècte establir mecanismes destinadi a resòlver es situacions de suberendeutament de persones fisiques e de familhes, per causes subervengudes, especiaument per çò qu'ei des deutes derivadi der abitatge abituau, per mejan dera regulacion d’un procediment extradiciau e, s'escatz, d’un procediment judiciau. Era regulacion se base en hèt qu'eth dret des consumidors a caractèr de dret basic e ei objecte d’ua especiau proteccion, de conformitat damb er article 121-1 dera Lei 22/2010, de 20 de junhsèga, deth Còdi de consum de Catalonha, e ei d'aplicacion sens prejudici de çò que establís era legislacion ipotecària e reguladora des falhides.
2. As efèctes de çò que dispòse aguesta lei, an era condicion de consumidors es persones fisiques que complissen es condicions que determine er article 111-2.a deth Còdi de consum.
3. Es consumidors que se tròben o se poguen trobar en ua situacion d’insolvabilitat derivada deth pagament der abitatge pòden entamenar es procediments que regulen es articles 2 e 3, que son aplicables a totes es persones fisiques residentes en Catalonha.
Article 2. Procediment extrajudiciau entara resolucion de situacions de suberendeutament
1. Es consumidors que se tròben en ua situacion de suberendeutament derivada d’ua relacion de consum, e tanben quinsevolh des sòns creditors, pòden sollicitar un procediment extrajudiciau entara resolucion d’aguesta situacion de suberendeutament, levat que se tròben immergits en un procediment judiciau de falhida.
2. Es procediments extrajudiciaus entara resolucion de situacions de suberendeutament son gestionadi per comissions de suberendeutament, qu'agissen d'acòrd damb eth procediment administratiu, damb amples facultats de decision, en tot includir-i era capacitat d’establir un plan de pagaments o un plan de restructuracion deth deute. Es resolucions des comissions de suberendeutament rèsten subjèctes ara revision deth jutge competent. 
3. Se pendent era tramitacion d’un procediment extrajudiciau entara resolucion d’ua situacion de suberendeutament s’entamene un procediment judiciau de falhida, eth deueire ac a de comunicar ara comission de suberendeutament, que a de barrar eth procediment extrajudiciau.
4. Eth procediment a qué  hè referéncia aguest article ei un procediment de mediacion enes tèrmes establidi peth libre dusau deth Còdi de consum. 
Article 3. Procediment judiciau entara resolucion de situacions de suberendeutament
1. S'era via deth procediment extrajudiciau a qué hè referéncia er article 2 entara resolucion d’ua situacion de suberendeutament se barre sense auer arribat a un acòrd, eth consumidor afectat pòt sollicitar era dubertura deth procediment judiciau simplificat corresponent, damb er objectiu de cercar es formules apropriades entara satisfaccion des deutes derivadi d’ua relacion de consum, includidi es que se deriven der abitatge abituau. 
2. Eth jutge, un còp analisades es circonstàncies deth suberendeutament e es arrasons dera manca d'acòrd en procediment extrajudiciau, a de dictar ua resolucion qu'includisque necessàriament un plan de pagament obligat.
3. En cas d'incompliment deth plan de pagament, era part creditora pòt sollicitar que s'entamene era liquidacion d’actius entà afrontar es deutes, damb era exclusion, en aguesta liquidacion, des bens que non se pòden embargar. En cas que demoren impòrts non satisfèts dempús d'aguesta liquidacion, eth jutge, ara vista des circonstàncies personaus deth consumidor, pòt acordar era cancellacion des impòrts non satisfèts.
Article 4. Extension dera cancellacion deth passiu
En cas qu'eth consumidor deueire s'acuelhe as procediments establidi pes articles 2 e 3 e gaudisque dera cancellacion deth passiu non satisfèt, eth hidaire tanben ne pòt gaudir, tostemp qu'age damb eth deueire ua relacion de parentat per consanguinitat o afinitat d'enquiath tresau gra.
Article 5. Mesures entà evitar es despossessions que poguen produsir ua situacion de manca d’abitatge
1. Abans d'aquerir un abitatge resultant d’acòrds de compensacion o dacion en pagament de prèsts o credits ipotecaris sus er abitatge abituau, o abans dera signatura dera compravenda d’un abitatge qu'age coma causa dera venda era impossibilitat pera part deth prestatari de retornar eth prèst ipotecari, er aqueridor a d’aufrir as afectadi ua propòsta de loguèr sociau, s'er aqueriment o era venda afècte persones o unitats familhares que non agen ua alternativa d’abitatge pròpria e que se tròben laguens des paramètres de risc  d’exclusion residenciau que definís aguesta lei. Eth déuer de verificar aguestes circonstàncies requè sus er aqueridor, qu'a de requerir prealablament era informacion as afectadi.
2. Abans d’introdusir quinsevolh demanda judiciau d'execucion ipotecària o de despossession per impagament de loguèr, eth demandaire a d’aufrir as afectadi ua propòsta de loguèr sociau, s'eth procediment afècte persones o unitats familhares que non agen ua alternativa d’abitatge pròpria e que se tròben laguens des paramètres de risc d’exclusion residenciau que definís aguesta lei, era quau causa a de verificar eth madeish demandaire, qu'a de requerir prealablaments era informacion as afectadi, e tostemp que se dongue un des dus supòsits següents:
a) Qu'eth demandaire sigue persona juridica qu'age era condicion de gran teneire d’abitatge.
b) Qu'eth demandaire sigue persona juridica qu'age aquerit dempús deth 30 d'abriu de 2008 abitatges que siguen, en prumèra o en ulteriors transmissions, provienti d'execucions ipotecàries, provienti d’acòrds de compensacion de deutes o de dacion en pagament o provienti de compravendes qu'agen coma causa era impossibilitat de retornar eth prèst ipotecari.
3. Un còp verificada era situacion de risc d'exclusion residenciau, d’acòrd damb çò qu'establissen es apartats 1 e 2, e un còp formulada era aufèrta de loguèr sociau, enes tèrmes der apartat 7, s'es afectadi la refusen, eth demandaire pòt entamenar eth procediment judiciau.
4. Era realizacion dera aufèrta obligatòria de loguèr sociau a qué hèn referéncia es apartats 1 e 2 s’a de comunicar, en un termini de tres dies obrants des dera realizacion dera aufèrta, ar ajuntament deth municipi en qué se tròbe plaçat er abitatge.
5. Es persones e unitats familhares en situacion de risc d’exclusion residenciau que non poguen afrontar eth pagament deth loguèr der abitatge abituau an dret a gaudir d’ajudes qu'eviten eth hòrabandiment.
6. Es administracions publiques an de garantir en tot cas eth relotjament apropriat des persones e  unitats familhares en situacion de risc d’exclusion residenciau que se tròben en cors d'èster despossedides deth sòn abitatge abituau, entà poder realizar era despossession. Eth mecanisme de garantida deth relotjament l'a d'acordar era Generalitat damb era Administracion locau entàs casi qu'es burèus  d'avaloracion que regule era seccion IV deth Decrèt 75/2014, de 27 de mai, deth Plan entath dret ar abitatge, tramiten coma emergéncies economiques e sociaus.
7. As efèctes de çò qu'establissen es apartats 1 e 2, entà qu'era propòsta pogue èster considerada de loguèr sociau a  de complir es requisits següents:
a) A de fixar rendes que garantisquen qu'er esfòrç peth pagament deth loguèr non supère eth 10% des ingrèssi ponderadi dera unitat familhara, se se tròben per dejós deth 0,89 der indicador de revengut de sufisença (IRSC), o eth 12% des ingrèssi ponderadi dera unitat familhara, se se tròben per dejós deth 0,95 der IRSC, o eth 18% des ingrèssi ponderadi dera unitat familhara, se son egaus o superiors ath 0,95 der IRSC.
b) A d’aufrir preferentament er abitatge afectat peth procediment o, alternativament, un abitatge plaçat laguens deth madeish tèrme municipau, levat que se dispòse d’un informe des servicis sociaus municipaus qu'acredite qu'eth traslat a un aute tèrme municipau non a d'afectar negativament era situacion de risc d’exclusion residenciau dera unitat familhara.
c) A d’èster entà un periòde d'aumens tres ans.
8. Es persones o unitats familhares que s’acuelhen a un loguèr sociau an de sollicitar era inscripcion en Registre de sollicitaires d’abitatge. Era denegacion dera inscripcion en Registre per part dera Administracion o eth hèt d'èster-i dat de baisha per auer refusat propòstes formulades pera Administracion desliure eth proprietari dera obligacion de mantier eth contracte.
9. As efèctes d'aguesta lei, se compren que son grani teneires d’abitatges es persones juridiques següentes: 
a) Es entitats financères, es filiaus immobiliàries d'aguestes entitats, es hons d'inversion e es entitats de gestion d'actius, includidi es procedenti dera reestructuracion bancària, cossent damb era legislacion mercantila.
b) Es persones juridiques que, directament o per mejan d’un grop d’empreses, siguen titulares d’ua superfícia abitabla de mès de 1.250 m2, damb es excepcions següentes:
1r. Es promotors sociaus a qué hèn referéncia es letres a e b der article 51.2 dera Lei 18/2007, de 28 de deseme, deth dret ar abitatge.
2au. Es persones juridiques que possedisquen mès d’un 15% dera superfícia abitabla dera proprietat qualificada coma abitatges  damb proteccion oficiau destinadi a loguèr.
10. As efèctes d'aguesta lei, se compren qu'es persones e unitats familhares se tròben en situacion de risc d’exclusion residenciau tostemp qu'agen uns ingrèssi inferiors a 2 còps er IRSC, se se tracte de persones que viuen soletes, o uns ingrèssi inferiors a 2,5 còps er IRSC, se se tracte d'unitats de convivéncia, o uns ingrèssi inferiors a 3 còps er IRSC, en cas de persones damb discapacitats o damb grana dependéncia. En cas qu'es ingrèssi siguen superiors a 1,5 còps er IRSC, cau un informe des servicis sociaus qu'acredite eth risc d’exclusion residenciau.
11. Excepcionaument, es mesures vinculades ara definicion qu'establís er apartat 10 pòden beneficiar persones e unitats familhares que supèren es limits d'ingrèssi que s’i fixen, tostemp que dispòsen d'un informe des servicis sociaus qu'acredite que son sometudes a un risc imminent de pèrta der abitatge e non dispòsen d'alternativa d’abitatge pròpria.
12. Entara determinacion des situacions de risc d’exclusion residenciau, es ingrèssi familhars s’an de ponderar d’acòrd damb es coeficients que siguen establidi peth Plan entath dret ar abitatge vigent.
13. Entàs supòsits de praubetat energetica, es mesures de proteccion regulades per aguesta lei s’apliquen tanben as larèrs en qué, maugrat qu'era unitat familhara non complisque es requisits qu'establís er apartat 10, i visque bèra persona afectada per dependéncia energetica, coma en cas des persones qu'entà subervíuer an de besonh maquines assistides.
Article 6. Mesures entà evitar era praubetat energetica 
1. Es administracions publiques an de garantir eth dret d’accès as forniments basics d’aigua potabla, de gas e d’electricitat as persones e  unitats familhares en situacion de risc d’exclusion residenciau, d'acòrd damb er article 5.10, pendent que dure aguesta situacion. En cas deth gas, eth dret d’accès unicament se garantís s'eth bastiment afectat dispòse d’aguest tipe de forniment.
2. S'a d'establir, coma principi de precaucion, un protocòl obligat de comunicacion as servicis sociaus e d’intervencion d’aguesti servicis prealablament ara concession des ajudes de besonh entà evitar es copadures de forniment, enes casi d'impagament per manca de recorsi economics des familhes afectades.
3. Es administracions publiques an d’establir es acòrds o convencions de besonh damb es companhies de forniment d’aigua potabla, de gas e d’electricitat entà garantir que concedisquen ajudes a hons perdut as persones e  unitats familhares en situacion de risc d’exclusion residenciau o les apliquen reduccions fòrça notables en còst des consumacions minimes.
4. Entà que s’aplique eth principi de precaucion establit per apartat 2, quan era empresa de forniment hage de hèr ua copadura de forniment a de sollicitar prealablament un informe as servicis sociaus municipaus entà determinar s'era persona o era unitat familhara se tròbe laguens en ua des situacions de risc d'exclusion residenciau determinades per article 5.10. En cas que se complisquen aguesti requisits s'an de garantir es forniments basics d'acòrd damb çò qu'establís er apartat 1 e s'an d'aplicar es ajudes de besonh establides per apartat 3 entà non generar un deute ara persona o era unitat familhara.
5. Era empresa fornidora a d’informar, en quinsevolh avís o comunicacion que hèsque referència ara manca de pagament deth servici, des drets relatius ara praubetat energetica establidi per aguesta lei, d'acòrd damb çò qu'establís er article 17.6 dera Lei 22/2010, de 20 de junhsèga, deth Còdi de consum de Catalonha.
Article 7. Mesures entà garantir era foncion sociau dera proprietat e aumentar eth pargue d’abitatges accessibles de loguèr
1. Era Administracion pòt resòlver era cession obligatòria d’abitatges, per un periòde de tres ans, entà incorporar-les ath Hons d’abitatges de loguèr entà politiques sociaus, en cas d’abitatges uets que siguen proprietat de persones juridiques e tostemp que se complisquen es condicions següentes:
a) Qu'eth proprietari der abitatge sigue contribuent, non exempt, obligat ath pagament der impòst sus es abitatges uets, d’acòrd damb çò qu'establís era Lei que regule aguest impòst.
b) Qu'aguest contribuent dispòse d’abitatges uets en un municipi a on i age, aumens, ua unitat familhara en ua des situacions de risc d’exclusion residenciau definides per aguesta lei sense solucion per çò qu'ei der abitatge.
2. En cas de contribuents que complisquen es requisits establidi per apartat 1 e dispòsen d’abitatges uets enes municipis de Catalonha que non siguen plaçadi en zònes de fòrta e acreditada demanda residenciau, tanben les ei aplicabla era cession obligatòria d’aguesti abitatges.
3. Era declaracion de cession obligatòria se hè per mejan d’un procediment contradictòri, de conformitat damb çò qu'establís era legislacion sus procediment administratiu, en qué s'a d'acreditar era concurréncia de toti es requisits de besonh, era existéncia en municipi d'aumens  ua unitat familhara en situacion de risc d’exclusion residenciau, e tanben es condicions en qué s'amiarà a tèrme era cession. En aguest cas, era cession der abitatge ara Administracion s'a d'amiar a tèrme enes condicions economiques establides per article 5 d'aguesta lei.
4. En cas qu'entà satisfèr ua situacion de risc d’exclusion residenciau i age abitatges de diferenti contribuents que complisquen es condicions establides pes apartats 1 e 2, se priorize era aplicacion dera cession obligatòria as contribuents que gaudissen de mens bonificacions en impòst sus es abitatges uets.
Article 8. Lindau maxim de despenes destinades a abitatge abituau e a forniments basics
Eth Govèrn a de garantir qu'enes supòsits de vulnerabilitat a qué hèn referéncia es articles 5 e 6 es despenes en abitatge e en forniments basics non compòrten mès d’un 30% des ingrèssi disponibles dera unitat familhara, a condicion qu'es despenes de loguèr e de forniments siguen inferiores as limits maxims que siguen establidi per reglament en foncion dera zòna geografica de residéncia des persones o  unitats familhares beneficiàries.
Article 9. Terminis
1. Era sollicitud d'un informe as servicis sociaus entà determinar  s'ua unitat familhara se tròbe en ua des situacions de risc d'exclusion residenciau a qué hè referéncia er article 5.10 obligue era Administracion a eméter er informe en un termini de quinze dies. Se transcor aguest termini e non s’a emetut er informe, se compren  qu'era unitat familhara se tròbe efectivament en situacion de risc d’exclusion residenciau.
2. Era Administracion, as efèctes de çò qu'establís er article 5.5, dispòse d'un termini de tres mesi entà resòlver era sollicitud dera concession d'ajudes. S'un còp transcorrut aguest termini non s’a dictat resolucion exprèssa, se compren qu'era sollicitud a estatdesestimada per silenci negatiu.
3. Era Administracion, as efèctes de çò qu'establís er article 5.6, dispòse d'un termini de tres mesi entà resòlver era sollicitud de relotjament apropriat. S'un còp transcorrut aguest termini non s’a dictat resolucion exprèssa, se compren qu'era sollicitud a estat estimada per silenci positiu.
4. Era sollicitud d'un informe as servicis sociaus entà determinar  s'ua unitat familhara se tròbe en ua des situacions de risc d'exclusion residenciau determinades per article 6.4 obligue era Administracion a eméter er informe en un termini de quinze dies. Se transcor aguest termini e non s’a emetut er informe, se compren  qu'era unitat familhara se tròbe efectivament en situacion de risc d’exclusion residenciau.
5. Es terminis d'aplicacion ena tramitacion deth procediment establit per article 7 son es qu'establís era legislacion sus procediment administratiu.
6. Era Generalitat, as efèctes de çò qu'establís er article 7.4, dispòse d'un termini de sèt dies obrants, a compdar dera data en qué un ajuntament ac sollicite, entà comunicar-li quini son es abitatges qu'an obtengut bonificacions en pagament der impòst d’abitatges uets.
Disposicion addicionau. Cession de credits garantidi damb er abitatge
Ena cession de credits, eth creditor pòt cedir eth sòn credit contra eth deueire s'eth credit a estat garantit damb er abitatge deth deueire e aguest ei un consumidor. S'era cession ei a títol onerós, eth deueire rèste quite deth deute en tot abonar ath cessionari eth prètz qu'aguest a pagat mès es interèssi legaus e es despenes causades pera reclamacion deth deute.
Disposicions transitòries
Prumèra. Aplicacion de garanties
Es garanties establides per article 5.6 e er article 8 s'apliquen en foncion des disponibilitats pressupostàries, damb prioritat, en tot cas, des unitats de convivéncia de tres o mès membres, en prumèr lòc; des de dus membres, en dusau lòc, e des integrades per un solet membre, en darrèr lòc.
Dusau. Obligacion d'aufrir un loguèr sociau
1. En toti es procediments d’execucion ipotecària o de despossession per impagament de loguèr que siguen en cors de substanciacion o d’execucion en moment d'entrada en vigor d'aguesta lei qu'agen per objècte abitatges proprietat des persones juridiques a qué hèn referéncia es letres a e b der article 5.2, eth demandaire o era part executant a era obligacion d'aufrir, abans d'aquerir eth domeni der abitatge, un loguèr sociau, enes tèrmes establidi per article 5.2. 
2. Enes casi de procediments d’execucion ipotecària o despossession per impagament de loguèr que siguen en cors de substanciacion o d’execucion en moment d’entrada en vigor d'aguesta lei e que non siguen includidi en supòsit a qué hè referéncia er apartat 1, son aplicables es mesures establides per article 5.6 e per article 7.
Tresau. Termini entàs mecanismes de garantida deth relotjament apropriat
Era Generalitat a de proposar ara Administracion locau, en un termini de tres mesi a compdar dera entrada en vigor d'aguesta lei, es mecanismes entà garantir eth relotjament apropriat que regule er article 5.6.
Disposicions finaus
Prumèra. Aplicacion deth principi de subsidiaritat dera Lei 18/2007
Enes mesures de sancion e d’intervencion establides per article 7 e per apartat 2 dera disposicion finau tresau, s'a d'aplicar eth madeish principi de subsidiaritat a qué hè referéncia er article 130.5 dera Lei 18/2007, de 28 de deseme, deth dret ar abitatge. Era Generalitat a de facilitar as ajuntaments, en termini de sèt dies obrants a compdar deth dia en qué li sigue requerida, era informacion qu'agen de besonh entà executar aguestes mesures.
Dusau. Reglamentacion des comissions de suberendeutament
Eth Govèrn a de regular per reglament, en termini de tres mesi a compdar dera entrada en vigor d'aguesta lei, es procediments extrajudiciaus e eth foncionament des comissions de suberendeutament a qué hè referéncia er article 2.
Tresau. Modificacion dera Lei 18/2007
1. S'ahigen tres letres, e, f e g, ar article 5.2 dera Lei 18/2007, de 28 de deseme, deth dret ar abitatge, damb eth tèxte següent:
«e) Dempús dera obtencion d’acòrds de compensacion o dacion en pagament de prèsts o credits ipotecaris sus er abitatge abituau, o dera signatura de compravendes d’abitatge qu'agen coma causa era impossibilitat de retornar eth prèst ipotecari per part  deth prestatari, non se formule ua propòsta de loguèr sociau enes tèrmes establidi per article 5 dera Lei de mesures urgentes entà afrontar era emergéncia en encastre der abitatge e era praubetat energetica.
»f) Dempús der entamenament d'un procediment d’execucion ipotecària o d'ua despossession per impagament de loguèr per part des persones juridiques qu'agen era condicion de grani teneires d’abitatge, non se formule ua propòsta de loguèr sociau enes tèrmes establidi per article 5 dera Lei de mesures urgentes entà afrontar era emergéncia en encastre der abitatge e era praubetat energetica.
»g) Dempús der entamenament d'un procediment d’execucion ipotecària o d'ua despossession per impagament de loguèr per part de persones juridiques qu'agen aquerit dempús deth 30 d'abriu de 2008 abitatges que siguen, en prumèra o en ulteriors transmissions, provienti d'execucions ipotecàries, provienti d’acòrds de compensacion de deutes o de dacion en pagament o provienti de compravendes qu'agen coma causa era impossibilitat de retornar eth prèst ipotecari, non se formule ua propòsta de loguèr sociau enes tèrmes establidi per article 5 dera Lei de mesures urgentes entà afrontar era emergéncia en encastre der abitatge e era praubetat energetica.»
2. S'ahigen dues letres, e e j, ar article 124.2 dera Lei 18/2007, damb eth tèxte següent:
«i) Non formular era propòsta obligatòria de loguèr sociau enes supòsits en qué er article 5 dera Lei de mesures urgentes entà afrontar era emergéncia en encastre der abitatge e era praubetat energetica ac requerís.
»j) Incomplir ena formulacion dera propòsta obligatòria de loguèr sociau es requisits qu'establís era definicion deth loguèr sociau der article 5.7 dera Lei de mesures urgentes entà afrontar era emergéncia en encastre der abitatge e era praubetat energetica.»
Quatau. Presentacion d’un projècte de lei de modificacion dera Lei 18/2007 e d’un projècte de lei de rehonuda e melhorament des disposicions legaus vigentes en matèria deth dret ar abitatge e de luta contra era praubetat energetica
1. Eth Govèrn a de presentar, s'escatz, ath Parlament, en termini de sies mesi a compdar dera entrada en vigor d’aguesta lei, un projècte de lei de modificacion dera Lei 18/2007, de 28 de deseme, deth dret ar abitatge, que contengue es modificacions de besonh entà garantir era aplicacion efectiva de totes es mesures establides pera presenta lei.
2. Eth Govèrn, en termini d’un an a compdar dera entrada en vigor d’aguesta lei, a de presentar ath Parlament un projècte de lei de rehonuda e melhorament des disposicions legaus vigentes en Catalonha en matèria de dret ar abitatge, deth hons sociau der abitatge, de mobilizacion des abitatges provienti de procèssi d’execucion ipotecària, de luta contra era praubetat energetica e de garantida de forniments basics e des autes normes legaus qu'incidissen en dret a un abitatge digne.
Cincau. Modificacion dera Lei 22/2010, de 20 de junhsèga, deth Còdi de consum de Catalonha
S'ahig un apartat, eth 4, ar article 132-4 dera Lei 22/2010, de 20 de junhsèga, deth Còdi de consum de Catalonha, damb eth tèxte següent:
«4. En situacions de suberendeutament derivat de relacions de consum, era mediacion correspon as comissions de suberendeutament, regulades pera sua legislacion especifica. S'es comissions de suberendeutament non artenhen un acòrd entre eth consumidor e es creditors, se daurís era via judiciau corresponenta entà aplicar çò que dispòsen aguest còdi e era legislacion complementària.»
Siesau. Projècte de lei de modificacion deth Còdi de consum
Eth Govèrn a de presentar ath Parlament, en termini d’un an a compdar dera entrada en vigor d’aguesta lei, un projècte de lei de modificacion dera Lei 22/2010, de 20 de junhsèga, deth Còdi de consum de Catalonha, que desvolòpe es mesures contra eth suberendeutament des consumidors relacionat damb er abitatge abituau a qué hèn referéncia es articles 1, 2, 3 e 4 e de conformitat damb es principis definidi per aguesti articles.
Setau. Entrada en vigor 
Aguesta lei entre en vigor londeman d’auer estat publicada en Diari Oficial de la Generalitat de Catalunya, levat des mesures que compòrten un aument de credits o ua diminucion d'ingrèssi damb relacion ath pressupòst  vigent, que non entraràn en vigor, ena part que compòrte aguesta afectacion pressupostària, enquiar exercici pressupostari següent ath dera entrada en vigor.»
Palau del Parlament, 26 de gener de 2016

El secretari tercer	La presidenta


Joan Josep Nuet i Pujals	Carme Forcadell i Lluís

